
Inatsisartut suleriaasiat § 36 immikkoortoq 1 naapertorlugu matumuuna apeqquteqaat 

aallaavigalugu oqallisissiatut siunnersuut  imaattoq saqqummiuppara. 

 

Meeqqanut suli atualinngitsunut perorsaanikkut inerikkiartuutaasunik ulluunerani 

neqeroorutit pillugit inatsisartut inatsisaata nr. 16, 3. December 2012- imeersup 

allanngortinneqartariaqarnesoq  pillugu apeqquteqaat aallaavigalugu oqallinnissamik  

siunnersuut. Meeqqerivinni meeraaqqerivinnilu pisortat allaffissornerujussuarmik 

suliaqarnerisa oqilisaaffigineqarnissaat qanoq ilillugu oqilisaaffigineqarsinnaava ?   

(Inatsisartunut ilaasortaq Anthon Frederiksen, Partii Naleraq).  

  

Tunngavilersuut: 

Meeqqeriviit meeraaqqerivillu ilaasa  ingerlanneqarneranni pisortaasut,  ulluinnarni  

meeqqanut tunngasunik sullissinissaraluartik allaffissornerujussuarmut atortaraat  

paasinarpoq,  taamaattumillu apeqquserneqartariaqarsorinarluni meeqqanut atualinngitsunut 

perorsaanikkut inerikkiartuutaasumik ulluunerani neqeroorutit tamakkiisumik 

naammaginartumillu atuutsinneqarnersut ? 

 

Tassami meeqqerivinni meeraaqqerivinnilu meeqqat pitsaasumik kinguneqarluartumillu 

sullinneqassappata, meeqqeriviit meeraaqqeriviillu ilaanni ningiuusut perorsaanikkut 

meeqqanut inerikkiartuutaanerusumik suleqataanerulernissaat pisariaqartinneqartoq 

paasinarmat. 

 

Inatsimmi qulaani taaneqartumi § 4 naapertorlugu  Naalakkersuisut qullersaasutut meeqqat 

suli atualinngitsut timikkut  anersaakkullu  pitsaasumik inerikkiartornissaannut  

akisussaaffeqareerlutillu nakkutilliinissamut pisussaaffeqareerput. 

 

Ajoraluartumik tamanit ilisimaneqarpoq meeqqat ilarpassui  

akuersaarneqarsinnaanngilluinnartumik kinguaassiiuutitigut atornerlunneqartarlutillu 

sumiginnarneqartartut. Tamaammat meeqqerivinni meeraaqqerivinnilu, meeqqat 

pitsaanerpaamik sullinneqarnissaat pisariaqarpoq aamma inatsisitigut sapinngisamik 

pitsaanerpaamik qulakkeerinninnikkut. 

 

Isumaqarpunga ullumikkut inunnik isumaginninnermi ilinniarsimasunik sulisussaaleqineq 

taama annertutigitillugu, meeqqat meeqqerivinni meeraaqqerivinnilu sullinneqarnerat 

tamakkiinerusoq  anguneqassappat,  meeqqerivinni meeraaqqerivinnilu pisortat 

ilinniakkamikkut pisinnaasaat tamakkiinerusut  meeqqanut atorneqartariaqartut, 

allaffissornerlu allaffissortunit ingerlanneqartariaqartoq ??? 

 

Taamaammat inatsisip qulamani taaneqartup naleqqussarneqarnissaa aamma meeqqerivinni 

meeraaqqerivinnilu pisortaasut allaffissornerujussuarmik suliaqartarnerisa 

oqilisaaffigineqarnissaat pisariaqalinnginnersoq inatsisartunut inussiarnersumik 

apeqquteqaatitut suliassanngortippara.  

 

Neriuutigalugulu meerartatta aallaqqaataaniilli pitsaasumik tamakkiinerusumillu timikkut 

tarnikkullu ineriartuutaasumik  sullinneqarnissaat tamatta pimoorunnerusariaqaripput,  

soorlumi aamma Naalakkersuisut Siulittaasuata ukiortaami oqalugiaammini meeqqat pillugit 

oqaaseqaatimi ilaatigut 2016 meeqqanut ukioritinneqassasoq ersarissumik oqaatigingaa, 

tamannalumi  tamakkiisumik   isumaqatigilluinnarlugu, meeqqanik pitsaanerpaamik 

sullissinissaq anguniarlugu suleqataarusuppugut. 

 

Taamaammat aamma meeqqerivinni meeraaqqerivinnilu meeqqanut pitsaasumik 

tamakkiinerusumillu timikkut anersaakkullu ineriartuutaasumik sullissineq anguneqassappat, 

meeqqerivinni meeraaqqerivinnilu immikkut allaffissornikkut suliaqartussanik inatsimmi 

qulaani taaneqartumi tunngaviliisoqarsinnaaneranik  periarfissaqarnersoq inatsisartunut 

apeqquteqaatingaara ?  

 

Inatsisartut oqaaseqaatissaattut siunnersuut: 

Naalakkersuisut kaammattorneqarput, meeqqat sutigut tamatigut pitsaanerpaamik timikkut 

tarnikkullu inerikkiartuutaasumik sullinneqarnissaat qulakkeersimaniarlugu inatsisitigut 

naleqqussaajuarneq eqqumaffigissangaat. 


